ՀԻՄՆԱՎՈՐՈՒՄ
«Հայաստանի Հանրապետության կառավարության 2004 թվականի  մարտի 4-ի N 318-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի վերաբերյալ
1.Նախագծի անհրաժեշտությունը և նպատակը
Հիմք ընդունելով Հայաստանի Հանրապետության կառավարության 2013 թվականի հուլիսի 18-ի N 800-Ն որոշման N1 հավելվածով հաստատված «Հայաստանի Հանրապետության կառավարության 2013 թվականի գործունեության ծրագրի միջոցառումների ցանկ»-ի 45-րդ կետը, ինչպես նաև Հայաստանի Հանրապետության կառավարության կողմից 2013 թվականի մայիսի 29-ին հավանության արժանացած «Պետության կողմից երաշխավորված անվճար և արտոնյալ բժշկական օգնության և սպասարկման ֆինանսավորման հայեցակարգին և դրանից բխող միջոցառումների ժամանակացույցին հավանություն տալու մասին» N 21 արձանագրային որոշումը (արձանագրային որոշման հավելված 2, կետ 1)  ՀՀ առողջապահության նախարարության կողմից մշակվել և ներկայացվում է «Հայաստանի Հանրապետության կառավարության 2004 թվականի  մարտի 4-ի N 318-Ն որոշման մեջ փոփոխություն կատարելու մասին»  Հայաստանի Հանրապետության կառավարության որոշման նախագիծ: Առաջարկվող նախագծում հաշվի են առնված գործող որոշման կիրառման ընթացքում ի հայտ եկած խնդիրները և առաջարկներ են ներկայացված ֆինանսավորման մեխանիզմների կատարելագործման վերաբերյալ: Միաժամանակ առաջարկվում է ընտանեկան նպաստի համակարգում ընդգրկման միավորների շեմը իջեցնելու միջոցով ընդլայնել այն կարիքավոր անձանց շրջանակը, ովքեր կօգտվեն անվճար բուժօգնության իրավունքից:

Ի տարբերություն գործող որոշման, նոր նախագծում տրված են օգտագործվող հիմնական հասկացությունների ձևակերպումները: Նախագծում սահմանված են պետության կողմից երաշխավորված անվճար և արտոնյալ պայմաններով բժշկական օգնության և սպասարկման տեսակները, հստակեցված են ամբողջ բնակչության համար անվճար և արտոնյալ բժշկական օգնության ծրագրերը, ինչպես նաև բնակչության սոցիալապես անապահով և առանձին (հատուկ) խմբերին հատկացվող  անվճար բժշկական օգնության լրացուցիչ ծավալները: Ներկայումս պետության կողմից երաշխավորված անվճար բժշկական օգնության և սպասարկման իրավունք ունեն ընտանեկան նպաստի համակարգում ընդգրկված 36.00 և ավելի բարձր անապահովության միավոր ունեցող նպաստառուները: Հաշվի առնելով, որ ընտանեկան նպաստ են ստանում 30.00 և ավել միավոր ունեցող ընտանիքների անդամները, ինչպես նաև առողջապահության ոլորտում ՀՀ կառավարության կողմից իրականացվող սոցիալական քաղաքականությունը առավել աղքատամետ և թիրախային դարձնելու նպատակով, առաջարկվում է անվճար բուժօգնության իրավունք տվող անապահովության միավորի շեմը 2014 թվականի հունվարի 1-ից սահմանել 30.00՝ ներկայիս 36.00-ի փոխարեն, այսպիսով շուրջ 270,000 անձանցով ընդլայնել անվճար բժշկական օգնություն և սպասարկում ստանալու իրավունք ունեցող անձանց շրջանակը: Հարկ է նշել, որ նշված միջոցառման իրականացման համար ՀՀ 2014 թվականի պետական բյուջեի նախագծով նախատեսվել է շուրջ 27,000 լրացուցիչ հիվանդանոցային դեպքերի ֆինանսավորում՝ ընդհանուր 2.9 մլրդ դրամ գումարով:  

Նախագծում առանձին բաժիններ են նախատեսված  բժշկական օգնության և սպասարկման գների հաստատման, բյուջետային ծրագրերի և պայմանագրերում բժշկական օգնության և սպասարկման տեսակների ձևավորման սկզբունքների վերաբերյալ: Նոր մոտեցումներ են առաջարկվել  բժշկական օգնության և սպասարկման գների հաստատման համար: Առաջարկվում է գները հաստատել ՀՀ առողջապահության նախարարի կողմից ստեղծված գնագոյացման հանձնաժողովի կողմից տրված եզրակացությունների հիման վրա: Նախագծով սահմանվել է անվճար բժշկական օգնության գնագոյացման սկզբունքները, ինքնարժեքի տարրերը և դրանց հաշվարկման կարգը: Ի տարբերություն գործող որոշման՝ սահմանվել են առողջապահության ծախսերի հաշվարկման և բյուջետային հայտերի ձևավորման սկզբունքները, մասնավորապես՝ առաջարկվում է բյուջետային հայտերում առանձին արտացոլել անվճար և արտոնյալ բժշկական օգնության ծավալները: Հիմնովին փոփոխված են հիվանդանոցային բժշկական օգնության և սպասարկման պայմանագրային գումարների հաշվարկման սկզբունքները: Առաջարկվում է հիվանդանոցային բժշկական օգնության պայմանագրային գումարները հաշվարկել տարածաշրջանային համահարթեցման սկզբունքով, և որպես համահարթեցման ցուցանիշներ առաջարկվում է ընդունել կազմակերպությունների սպասարկման տարածքի բնակչության թվաքանակը և ըստ ծրագրերի սահմանվող բնակչության խմբերը: Հոգեբուժական, նարկոլոգիական, տուբերկուլյոզային ծառայությունների համար առաջարկվում է պայմանագրային գումարները հաշվարկել կազմակերպությունների պահպանման ծախսերի սկզբունքով, որի դեպքում դեղերի և պարագաների, սննդի ծախսերի փոխհատուցումը կատարել փաստացի բժշկական օգնության ծավալների դիմաց, իսկ մնացած այլ ծախսերի ֆինանսավորումը կատարել տարեկան պայմանագրային գումարի  ամսական հավասար համամասնություններով՝ հաստատագրված գումարի չափով: Կազմակերպությունների իրավունքները ընդլայնելու նպատակով առաջարկվում է Անհետաձգելի բժշկական օգնության ծառայություններ և Բնակչության սոցիալապես անապահով և առանձին ( հատուկ) խմբերում ընդգրկված անձանց բժշկական օգնության ծառայություններ ծրագրերով բժշկական օգնությունը կազմակերպել և ֆինանսավորումը կատարել նշված ծրագրերի ընդհանուր գումարների շրջանակներում և փաստացի ծավալներից ելնելով պատվիրատուի կողմից կատարել ծրագրային վերաբաշխումներ:

Արտահիվանդանոցային բժշկական օգնության ծառայություններում առաջարկվում է բնակչության թվաքանակով ֆինանսավորվող ծառայությունների՝ առողջության առաջնային պահպանում, նեղ մասնագիտական բժշկական օգնություն և այլն, պայմանագրային գումարների հաշվարկման համար հիմք ընդունել ոչ թե կցագրված, այլ առողջության առաջնային պահպանման (ԱԱՊ) օղակի բժիշկների կողմից գրանցված բնակչության թվաքանակը: Ֆինանսավորման արդյունավետությունը բարձրացնելու նպատակով առաջարկվում է ԱԱՊ և նեղ մասնագիտացված բժշկական օգնության ծառայությունների պայմանագրային գումարներում ՀՀ առողջապահության նախարարի կողմից հաստատված չափորոշիչների թերակատարման հետևանքով առաջացած տնտեսումները ուղղել նույն կազմակերպությունների տարածքում սպասարկվող բնակչությանը դեղերի և լաբորատոր-գործիքային ախտորոշիչ հետազոտությունների  լրացուցիչ ծավալներ տրամադրելու համար:

Առաջարկվող նախագծով առանձին բաժին է հատկացված նաև հաշվետվողականության և ստուգումների կարգին: Առաջարկվում է կատարված աշխատանքների վերաբերյալ պատվիրատուին ներկայացված հաշվետվությունների ստուգումները կազմակերպել երեք փուլով՝ հաշվետվությունների ընդունման ժամանակ ծրագրային և մասնագետների կողմից կատարվող ստուգումներ, ներկայացված հաշվետվությունների ընթացիկ ուսումնասիրություններ և մոնիտորինգ,  փաստաթղթային պլանային ստուգումներ: 

Նախագծով նոր մոտեցումներ են առաջարկվում ՀՀ առողջապահության նախարարի, ՀՀ  աշխատանքի և սոցիալական հարցերի նախարարի, Երևանի քաղաքապետի և ՀՀ մարզպետների կողմից բնակչության սոցիալապես անապահով և առանձին ( հատուկ) խմբերում չընդգրկված անձանց բժշկական օգնության ուղեգրման վերաբերյալ: Առաջարկվում է նշված գերատեսչությունների ղեկավարների կողմից ստեղծել հանձնաժողովներ և նշված գործառույթների կատարումը հանձնարարել հանձնաժողովներին:

Նոր մոտեցումներ են առաջարկվել նաև պայմանագրային գումարների գերակատարման դեպքում կազմակերպություններում բժշկական օգնության կազմակերպման, աշխատանքների ծավալներում հայտնաբերված սխալների ուղղման և ավել կամ պակաս վճարված գումարների վերականգնման և մի շարք այլ հարցերի վերաբերյալ:

2. Նախագծի մշակման գործընթացում ներգրավված ինստիտուտները և անձինք

Նախագծի կազմմանը մասնակցել են Հայաստանի Հանրապետության առողջապահության նախարարության աշխատակազմի պետական առողջապահական գործակալության, ֆինանսատնտեսագիտական և իրավաբանական վարչությունների աշխատակիցները: 

Տ Ե Ղ Ե Կ Ա Ն Ք

Նախագծի ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Հայաստանի Հանրապետության կառավարության 2004 թվականի  մարտի 4-ի N 318-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում կամ տեղական ինքնակառավարման մարմինների բյուջեներում փոփոխություններ չեն սպասվում:
Տ Ե Ղ Ե Կ Ա Ն Ք

Նախագծի նախագծմանն ու քննարկմանը հասարակության մասնակցության մասին 

«Հայաստանի Հանրապետության կառավարության 2004 թվականի  մարտի 4-ի N 318-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի վերաբերյալ հասարակությունը իրազեկվել է Հայաստանի Հանրապետության առողջապահության նախարարության պաշտոնական կայքէջում նախագիծը տեղադրելու միջոցով (www.moh.am` օրենսդրություն- նախագծեր բաժնում): 

Տ Ե Ղ Ե Կ Ա Ն Ք

Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին
«Հայաստանի Հանրապետության կառավարության 2004 թվականի  մարտի 4-ի N 318-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չի առաջանա:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

